
Petugas barisan hadapan pelancongan diutamakan
vaksin Covid-19

© Provided by Free Malaysia Today  Kakitangan industri penerbangan yang masih bertugas ketika ini akan diutamakan dalam fasa pertama vaksinasi Covid-19 untuk petugas barisan
hadapan sektor pelancongan.

PETALING JAYA: Empat kumpulan petugas barisan hadapan sektor pelancongan yang bertugas sepanjang tempoh
pelaksanaan perintah kawalan pergerakan (PKP) 3.0 akan diberi keutamaan mendapatkan vaksin di bawah Program
Imunisasi Covid-19 Kebangsaan (PICK).

Kementerian Pelancongan, Seni dan Budaya (MOTAC) dalam kenyataan berkata, fasa pertama pemberian vaksin itu
membabitkan petugas hotel yang dijadikan pusat kuarantin dan tenaga kerja hotel beroperasi sepanjang PKP penuh ini.

Ia turut membabitkan kakitangan industri penerbangan yang masih bertugas serta petugas pusat mesyuarat, insentif,
persidangan dan pameran (MICE) yang dijadikan pusat pemberian vaksin (PPV).

Katanya, ia akan bermula selepas proses vaksinasi di bawah PICK membabitkan petugas barisan hadapan perubatan dan
golongan berisiko tinggi selesai.

“Fasa seterusnya akan melibatkan mereka yang berada dalam sub sektor lain di bawah MOTAC berdasarkan kelonggaran
pengoperasian sektor ekonomi selepas PKP 3.0,” kata MOTAC.

Menterinya Nancy Shukri berkata, komitmen itu boleh menjadi pemangkin untuk industri pelancongan kembali bangkit
dan membantu negara mempercepatkan fasa pemulihan ekonomi.

MOTAC menerusi Biro Pameran dan Persidangan Malaysia (MyCEB) turut komited menawarkan pusat persidangan dan
pamerannya sebagai PPV bagi meningkatkan kadar vaksinasi.

